“E lē faigofie le matatā tusitusi ae maise ai lava i le vāitau a o ou tusitusi
mo le nusipepa  a le mālō o Samoa”
Tamari Mulitalo-Cheung
O la’u tala muamua na tusi i le nusipepa na avea ma faatauemuga a le nusipepa sa feteenai ma le mālō i lena vāitau. O se tala mai sui o le kapeneta e faamalamalama ai le mafuaaga na faatau mai ai e le matagaluega a le mālō se afi faaleoleo na faaaoga muamua i le $80,000 ma ona tupu ae $8,000 tala lona ulua’i tau. O lea afi na faatau mai e le matagaluega mai le uso o le ta’ita’i o lea matagaluega. Na ou alu ma le popole i lena aso e faatino le faatalanoaga aua e ‘augapiu ma se tala’aga o lea mataupu na tuu mai ia te a’u pe na ou iloa fo’i. Na matuā auiliili e le tusitala tāua a le nusipepa tutoatasi a’u faamatalaga ma faamātilatila ai le itutasi o lena tusitusiga. 
E lē gata i lena, sa faamanatu mai ia te a’u a fai ou te fa’atu’iese i le mālō e sesē la le galuega ua ou tautua nei i ai e ui na talosaga le alii pule po o le faatonu i luma o le fono a lo’u ‘au’āiga ina ia faataga a’u e lo’u tamā ou te faigaluega i lea nusipepa. Ae le ’i faia lea fono sa teena e lo’u tamā lea galuega (o ia o se faiaoga o matatā eseese i lena vāitau) ma faaigoa o se “galuega pe lea galuega e faatusatusa i le faiva faafaiaoga e faafailele ai alo o le atunuu o lo o manaomia ai ni faiaoga.”  E ui la i lo’u olaga matamuli ma le tumu i aoaiga e ‘alo ese mai le faitatala ma le su’etala, ua oo atu nei taumafaiga i se tulaga ua nini faatasi ai le suega o tala mo le nusipepa ma le faitatala i olaga ma mea o tutupu i tua o le mālō ma le atunuu.
Ou te manatua ai fo’i lo’u igoa fou na faaee e ni isi o a’u uo ma tagata ou te masani ai o le “puppet a le mālō” po o le ituaiga mea ta’alo fo’i lea e faaaoga e tagata mānoa e faagaoioi ai ona o mea lava e fai mai ai le mālō e tusi, ou te tusia lava. E le i mamafa ia te a’u lena manatu aua ou te talitonu i le faasinoga ma avanoa e tatala mai e le Atua ma vagana ai e fa’ata’eta’ealuga lo’u iloa o mea o lo o tutupu i le mālō, ae o se faleaoga tāua mo a’u i itu eseese na moomia ona toleni ai lo’u ola galue ma le ola tusitusi. 

 E lē gata i le tusiga o tala ae sa manaomia fo’i i matou le ‘au tusitala e tapu’e mai ni ata i faatasiga ma faatalanoaga matou te auai ai. O lea galuega e moomia ai lou masani i le mea pu’e ata taugata ma le telē e fai lona mōlī faapipii aua ata e manaomia le malamalama. O lea mōlī e mafai lava ona emo tusa pe leai se lola i totonu e pu’e ai ata. Sa fesiligia ai fo’i le atoatoa o lo’u mafaufau i lea vāitau e ni isi o o’u ta’ita’i ina ua mae’a se fono fa’avaomālō na talimālō ai Samoa ma ‘avea ai a’u ma pu’e ata mai le mālō e feagai ma lea matātā. E tusa ma le 20 minute na ou faatulaga ai nai sui o mālō eseese ma faaemo solo ai la’u mōlī e aunoa ma so’u iloa e lipi ma se lola o i totonu o le mea pu’e ata. O ata a le isi a matou tusitala na pu’e mulimuli ane na avea ma lavea’i, manū e leai ni faamaumauga i ata o lea fonotaga tāua.
O se matātā e mafai ona lamatia ai le ola o se tagata e tautua ai ae maise pe a e manatu o lo o e tusitusia ni faamatalaga e faavae i ni lagisoifua mautu. Atonu e laga ai foi le fesili po o le a le mea moni aua e taofi eseese tagata pe a faaali lagona i se autu. Ou te manatua na oo i le pule i luga atu o lo’u fa‘atonu se fa’agaulēmalie a se ta’ita’i o se tasi nuu ona o se faamatalaga na ou tusia e faatatau i lana lauga. Na toe lavea lava i la’u tala lea se vaega o se ma talanoaga ma lomia e la matou nusipepa e faaali ai sona finagalo lagolago i le sasaina o tamaiti ia a’oa’o ai lo latou ola tuputupu a’e. O lea faamatalaga na lomia i le tausaga i tua atu ae le i lauga i le tatala aloaiaina o aso mo aiā tatau o le fanau.  E ui lava ou te le i iloa lona suafa ae na pu’e mai e ia o ia lea e faatatau ai le faamatalaga na ou tusia. Faafetai e le i tulia ita ona o lena mafuaaga vaivai. 
Ou te manatua foi le soisoi o le komesina o leoleo i lena vāitau ina ua ou oo atu ma talanoa i le taimi na ou aga’i ai e faatalanoa se tagata faipisinisi ae faaoolima ai se isi tamaitai ia te a’u ona ua ave sesē e ia a‘u o se isi tagata. Na mafua ai ona laga atu lo’u aiga, o nai o’u uso i le ofisa o leoleo e fai le taua tele. Na ou a’oa’oina ai se lesona tele i le alofa lē fa’atuā’oia o lo’u aiga ma ni isi o aumeamamae ia te a’u ae maise le alofa mutimutivale o le Atua i le tagata sesē.  

E ui e tau ese laitiiti le mafuaaga ma le taimi, ae o a’u tusitusiga fo’i i le nusipepa e faitio ai i tamaiti aoga sa kopia solo a tamaiti o la’u aoga (Kolisi o Samoa) na oo ai lima mamafa o lo’u tamā ia te a’u ( a o ou i ai i le tausaga faamasani o le iunivesite o UPY). E leai se isi o lo’u tinā ma o’u uso e le i auai i le talafeagai o la’u nanu i le nusipepa sa faitioina ai le leaga o le kopi atoa o galuega a isi ae ta’u ai igoa o isi tamaiti aoga. Fai mai le toeaina, na ala ona lavatoto lo’u tua i le fusipa’u ona o lea ua tusi faitio i tamaiti o le aoga o lo o galue ai o ia, le aoga o lo o fafaga ai o matou gutu ae o lea ua ou toe faasagatau i ai. E ui ina fou faalavalava mai le fusipa’u ae na ou masau i le aoga i le aso na sosoo ai e su’e la’u suega ma faaali a’u faailoga i la’u vaega.

O se galuega e mataulauulu ai tele le atunuu ae maise pe a sesē le sipelaga o ni igoa ma ni manatu. O le vāitau lena ou te le i masani tele i le faaaogaga o le komepiuta e ta ai a’u galuega. E iai se aso na valaau atu ai ni tagata ona ua tusi sesē e se isi tusitala le suafa o le faletua o le isi faifeau, ma igoa o isi tagata sa sesē ona sipela.  O ni isi taimi e toe su’e atu ua lolomi faatasi ni konesane se tele i fuaiupu Samoa. Ae o se isi fo’i aso ina ua maea ni vaiaso o sosoo le otegiaga o a’u i le faatamala i lena itu na toe maua ai fo’i o tumu le isi a’u parakarafa mulimuli i konesane ma vaueli e lē tatau ona iai. Na ou faatalitali mo se ‘avea’i mai le pule ae na siliga. Na ou iloa mulimuli ane e sili atu ona mātuia le vaueli e tasi na mao ona faaopoopo e le pule i le igoa o se faipule iloga o le atunuu.
A o ‘ou i ai i le mataupu tau ta’ita’i o le mālō ua ou manatua atu ai le aamiga o ma’ua ma le faatonu e le ta’ita’i o le atunuu ona o le lē faia o lo ma tiute o le tusitusi e faamalamalama le itu a le mālō. Toeitiiti uma lena taeao o fealua’i le pule ma soona tasele lona fusiua ae o a’u ia ua lē mālōlō le lauga o le Salamo a Tavita ma aga’i i luga e va’ai le ta’ita’i. O lea e manino lelei i lo’u mafaufau le taatia mai o le mauga o Vaea i lena taimi a o ou agai e vaai le taitai o le mālō. Ou te faataupupula lava ia Vaea ma lagi le Salamo “E faasaga a’e o’u mata i mauga, e oo mai ai lo’u fesoasoani…” Na tali mai lava lē pule i mauga aua na ma taunuu atu ae faatalofa mai le faauluuluga o le mālō ma fa’amālō mai, ona ia faamalamalama maia lea o le tala’aga o tala na tu’ua’ia ai ia.
O se isi fo’i o tuuaiga na mālō ai i le faamasinoga lea lava ta’ita’i i se tasi o nusipepa na i’u ina faatonu ai loa lea pepa e totogi se tinoitupe ou te lē manatua lona aofai. O le vaiaso na sosoo ai, na faatonu atu ai le matou ofisa e tusi se tautalaga mo lea ta’ita’i o le atunuu aua o ia o le failauga aami i le sauniga faapitoa mo le fa’atāuaina o le saolotoga o tusitala. E lē galo la’u tauanau ina ia toe fo’i atu le mālōlōga a le pule. Ui i lea na tali faaaliali le Tusitala o tusitala ina ua ‘ou anapogi mo ni manatu. O le mea moni ana leai le Tusitala o tusitala se manū e tuli a’u ma le galuega aua sa ola faalagolago i tusitusiga tetele faapena e fai uma e si faatonu. E tolu lagisoifua na aumai i lena taimi e faavae ai le lauga a le mālō. O le tiute o le tagata vaai (watchman) i le tusi a Esekielu. Mo lou silafia o le upu lea e matuā vavalalata ma le upu “watchdog of society”, le igoa e ave i tusitala o ala o faasalalauga. O le fa’amālō o le ulu o Esekielu e tuu sa’o ai le feau mai le Atua i tagata e tai pei o le galuega a le ‘au tusitala o le lē fefefe e tusi ma faamaumau mea moni mo tagata. O agavaa na tuu ia Esekielu o le matafaioi foi lena na a’oa’o ai lo’u tusitala tau ‘āmatamata ina ua ou taunuu i le nusipepa. Ia malō le muaulu e tatali ai tala a tagata ma ia lipoti le mea moni. E fai atu la sina mamafa o le matafaioi a Esekielu aua a oti le tagata ae le i ta’ua i ai le mea moni e i luga o lona ulu le toto o lea tagata. Ae o le tofiga lava e tasi e faatāua le mea moni. O le lagisoifua lona lua na maua mai se tusitusiga na lafo mai e le amapasa i Peleseuma ia te a’u i le tolu vaiaso ae le i valaauina se lauga mai ia te a’u. O lea faamatalaga o se tusitusiga mai le alii o Geoffrey Henry o le Atu Kuki (sa palemia) ma sa ia fesiligia ai le galuega a le ‘au tusitala. Fai mai a ia – O ai e vaavaaia le galuega a tusitala? Ua tele ina fiafia tusitala e tala’u tala e faasalalau ae a sesē e lē toe foi e faatoese i tagata na o latou ta’uleagaina. Na faafetai ai fo’i lea ta’ita’i e le i iai ni ‘au tusitala ma ni ‘au faasalalau i le vaitaimi o Iesu aua o lona manatu ana iai latou te faaleagaina ana vavega ma ta’usa’oina lona maliu tiga. O le pine faamau mulimuli na maua mai le tusi faitau o le aso 31 Mati 1998 i le upega o tafailagi ua ta’ua o le Daily Bread. O lea tusitusiga o lo o faailoa ai le lē faatuatuaina e tagata na fesiligia i Amerika (se suesuega a le Roper) faamatalaga a a latou tusitala ma tagata faasalalau. E leai se isi o le nusipepa, televise, leitio na sili atu ma le 5% le faamoemoega na ave i ai e tagata na faatalanoa i lea suesuega. O lona uiga latou te fesiligia le moni o faamatalaga o lo o faasalalau. Fai mai le manatu faaiu o le Daily Bread, e leai se tusitusiga po o se faamatalaga e faamoemoeina e pei o le afioga a le Atua (Tusi Paia). E tusi lava le lauga ma teu i lo’u loto ia a’oa’oga fou na ou maua mai. Fai mai le ta’ita’i na faaaogā lea lauga e tasi le laina na ia tuu esea ae na faaaoga atoa le lauga na tusi atu. O lea laina e tasi e faamaulalo ai le mālō i le lē atoatoa o ana faamatalaga pei foi ona lē atoatoa faamatalaga a le ‘au faasalalau. Fai mai le ta’ita’i na lauga ua fai sina malosi o lea laina. 
O se galuega e leai ni ona itula tapulaa aua e lē talanoa le tagata ma mea e tutupu mai aso taitasi. A tupu se faalavelave i le vaveao e tatau ona i ai. Pe timu pe la e tatau ona i ai le tusitala e faamaumau ma tapu’e ni ata aua faamaumauga mo le silafia o le atunuu. O le itu faalēlelei la lena aua ua mālōlō uma le toatele o tagata ae o lo o fai lava le galuega aua le pepa e tatau ona lolomi. E manaomia ai foi le lelei o lou va ma isi tusitala aua o i latou na tou te alaala i po taitasi e tau faauma le pepa. Ana le suia le olaga o se tasi tusitala ou te lē iloa o a’u sa faatatau ai ana tala tau faaleaga sa tusi ma fai ma tala faasolo. Ui i lea ua magalo mea uma aua na ia tusia se solo matagofie e ootia ai le loto ina ua ou tu’ua lea faleaoga.
E ui la e le faigofie le faiva faatusitala ae o se matātā na toleni ai la’u tusitusi ma le toa e fesili i tagata i mea e aafia ai olaga o tagata lautele. O se valaauina e lē tatau ona tu’umāmāina e i latou e fia tau i pelu a tagata faamaumau po o tusitala aua e mafai ona faamalamalama, faafiafia, faamafanafana ae pagā lea e soona faaaoga fo’i e isi e faaleaga ma faaluma ai ni isi e lē tutusa o latou manatu.
1

